
[image: image1.jpg]



Pa mas informashon:
Ofisina Sentral di Statistik Kòrsou
Fort Amsterdam z/n

Tel:  461.1031

Fax: 461.1696

E-mail: info@cbs.an
www.cbs.an
Komunikado di prensa 

Willemstad, 20 di yüli 2011
Kresementu moderá di ekonomia di Kòrsou na 2010 

E promé kálkulonan riba desaroyo di ekonomia di Kòrsou ta indiká ku na 2010 tabatin un subida leve di aktividat ekonómiko. Esaki a bin resultá den un kresementu di 0,1 porshento na komparashon ku -0.5 porshento na 2009. E porsentahenan akí ta a base di desaroyonan real. Ku otro palabra, a apliká un korekshon pa tene kuenta ku subida i bahada di preis. 

Esaki ta sali na kla for di datonan ku a ser publiká awe dor di Ofisina Sentral di Statistik Kòrsou (CBS).
Ta kalkulá e kresementu ekonómiko a base di e subida di volúmen di produkshon i fluktuashon ekonómiko (koyuntura). Te ainda, e datonan akí ta preliminar, ya ku no ta tur dato di tur ramo empresarial ta disponibel ainda. 

E kresementu di aktividat ekonómiko di 2010 tabata prinsipalmente den e ramonan di utilidat (2,7%), komèrsio (5,8%), hóreka (4%), enseñansa privá (4,1%), otro servisionan kolektivo, sosial i personal (4,8%), servisio finansiero (1,1%), gobièrnu (4,7%) i kas di famia (1,7%). 

Aktividatnan den ramo di agrikultura, peska i mineria a bai atras ku aproksimadamente 1 porshento. Desaroyonan den e ramo akí a sinti hopi efekto di faktornan klimatológiko ku a redusí e kapasidat di produkshon na 2010. Na 2010 a kai 963 mm di áwaseru, kompará ku 367 mm e aña anterior.

Ramo industrial a mustra un bahada di 6,6 porshento. E bahada akí ta debí prinsipalmente na un bahada di produkshon pa loke ta refinamentu, komo konsekuensia di e echo ku BOO no tabata den funshonamentu. Otro indikadónan den ramo industrial, manera reparashon di barku i otro industrianan mas chikitu ta mustra kresementu, pero e bahada di refinamentu tabatin un efekto hopi grandi riba resto di e ramo akí. 

Aktividatnan den ramo di konstrukshon a baha ku kasi 6 porshento. Kontraktnan grandi pa proyekto di konstrukshon a baha na 2010.

Ramo di transporte i komunikashon tabatin un bahada leve di 0,5 porshento. Por mira esei tambe na e bahada di aktividat di tantu haf komo aeropuerto.

Den kuido di salú tambe tin un redukshon di 3,4 porshento. E bahada den e ramo akí ta debí na e situashon ekonómiko-empresarial malu.

Den esfera di gastu, ta prinsipalmente un subida di gastunan di konsumo (11%) a kontribuí na un kresementu leve.

Segun “World Economic Outlook” di Fondo Monetario Internashonal (IMF na ingles), ekonomia mundial a krese ku 5,1 porshento, kompará ku un kontrakshon di 0,5 porshento na 2009. Na 2010 China i India, ku a enkabesá e kresementu di e aña,  a mustra un subida di 10,3 i 10,4 porshento respektivamente. Ekonomia di Merka a krese ku 2,9 porshento na 2010, i Zona Euro tambe tabatin un kresementu di 1,8 porshento. Ekonomia di Suramérika a bai dilanti ku 6,6 porshento. Den Caribe ekonomia a bai atras ku 1,3 porshento. Na komparashon ku region di Caribe, e kresementu ekonómiko di Kòrsou ta relativamente haltu.

